
kantoornja itoe pembesar district terdjadi kakaloetan dan kagemperan, sebab bermoela orang katemoeken kapalanja The Tay Hou jang berloemoeran darah menggletak di medja pengadilan, kamoedian toekang djaga kamar tjap kabesaran dengen tersipoe-sipoe mengasi taoe bahoea tjap kabesarannja tikoan telah linjap, entah ka mana perginja. Itoe tikoan dari Ankhee jang lagi enak tidoer sama iapoenja goendik, moelanja merasa tida senang diganggoe begitoe roepa, tapi koetika mendenger prihal itoe kapalanja The Tay Hou dan ilangnja iapoenja tjap kabesaran, iapoenja sakoedjoer badan seperti digoejoer oleh satahang aer dingin.

„Belon ilang iapoenja kaget, mendadak ada dateng lagi salah-satoe boedjangnja The Tay Hou, mengasi taoe bahoea The Hoay Tjiong, orang kapertjajahannja The Tay Hou poen, kedapetan mati di atas iapoenja pembaringan dengen mendapet doea tikeman djitoe di iapoenja oeloe-ati, hal mana lebih doeloe lantaran goegoep dan bingoeng, djadi tida kataoean dan tida dilaporken, tapi blakangan lantaran orang merasa sanget heran tida meliat pada The Hoay Tjiong, boeroe-boeroe orang pergi meliat ka iapoenja kamar, dan kedapetan ia soeda berloemoeran darah, menggletak di atas randjang dengen tida bernapas."

Tan A Toa bitjara sampe disini lantes merandek sabentaran boeat bernapas, dan koetika ia maoe meneroesken bitjaranja, tiba-tiba satoe boedjang dateng masoek mengasi taoe bahoea makanan soeda sedia, dan semoea orang-orang djoestroe pada masoek ka kamar makan.

„Ja, baek dengen lekas akoe dateng," saoet Tan Kie Hou, „dan kaoe boleh berlaloe doeloean."

Sasoedanja itoe boedjang roemah sekola berlaloe, Tan Kie Hou lantes berpaling pada Tan A Toa: „Abis,

